Y PENTECOST
-
gan Catrin Roberts

Cefndir Beiblaidd: Joel 2:28-29; Actau 2.

Cymeriadau: Person 1, Person 2, Pedr,  Llais o’r gynulleidfa.

(Person 1 a 2 yn cerdded ymlaen ar y llwyfan. Os yn cyflwyno’r sgets mewn capel gall Pedr sefyll yn y pulpud. Person 1 a 2 i ymddangos fel petaen nhw’n  ymdrechu i weld beth sy’n digwydd)

Person 1:
Bobl bach! Beth sy’n mynd ymlaen?

Person 2:
Wn i ddim.  Dw i’n methu gweld hefo’r holl dyrfa yma.

Person 1:
Oes parti neu garnifal yma heddiw?

Person 2:
Efallai wir!  Mae’r dynion yna yn edrych yn hapus iawn am ryw reswm.  Baswn i’n hoffi cael ychydig o’r pick me up sy ganddyn nhw!

Person 1:
Edrych!  Un o ffrindiau’r Iesu yna gafodd ei groeshoelio ychydig o wythnosau’n ôl ydy’r boi sy’n siarad, ynte?

Person 2:
Ie, ti’n iawn.  P rhywbeth .....Patro...Petri....na...Pedr! Dyna’i enw – Pedr!  Dw i wedi clywed ei fod wedi mynd braidd yn od. Mae’n dweud ei fod o wedi gweld ei ffrind yn fyw, dau ddiwrnod ar ôl iddyn nhw ei gladdu. (taro bys yn erbyn ei dalcen) Nyts!!

Person 1:
Edrych!  Mae dau arall o griw Galilea  yn siarad hefo’r masnachwyr gwin yna o Bamphylia.  Maen nhw’n cael sgwrs ddifyr hefyd.

Person 2:
Ond sut? Dydy’r masnachwyr yna ddim yn siarad Aramaeg na Groeg. Roedden nhw’n cael trafferth mawr i ordro cinio yn y gwesty neithiwr.  Gofynnodd un am bysgodyn, ac fe gafodd powlen o ffrwythau!  O wel, cyfle iddo ddysgu bwyta’n iach.

Person 1:  
Ssh! Gad i ni glywed beth sy’n cael ei ddweud.

Pedr:
Ond dyma Duw yn ei godi yn ôl yn fyw a’i ollwng yn rhydd o grafangau marwolaeth

Person 2:
Dywedais i, yndo!  Nyts!!

Person 1:
Ssh!  

Pedr:
A dyna ddigwyddodd! – mae Duw wedi codi Iesu yn ôl yn fyw, a dyn ni’n lygad-dystion i’r ffaith!

Llais:
Frodyr, beth ddylen ni ei wneud?

Pedr:
 Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn cewch dderbyn yr Ysbryd Glân yn rhodd gan Dduw.

Person 2:
Edifarhau, bedyddio yn enw Iesu’r Meseia?  Ysbryd Glân?  Am beth mae’n sôn?  Dw i’n meddwl ei fod wedi cael diferyn bach yn ormod.

Person 1:
Na, mae wedi egluro hynny.  Mae’n rhy gynnar iddyn nhw fod yn feddw.

Person 2:
Wel, mae rhywbeth o’i le.  Maen nhw i gyd yn siarad fel lli’r afon, ac mae rhai ohonyn nhw’n canu draw fan acw!

Person 1:
Ydyn, ond canu emynau maen nhw.

Person 2:
Grêt!  Mae gen i lais bas/tenor reit dda, meddai Mam. (dechrau canu) “Calon lân, yn llawn daioni.......”

Person 1:
Ssh!  Edrych.  Mae yna griw o bobl yn y ffrynt yn mynd atyn nhw, ac yn penlinio.

Person 2:
Dw i’n barod i benlinio hefyd erbyn hyn.  Mae nghoesau i’n stiff  ar ôl yr holl sefyllian yma. Tyrd, beth am baned?

Person 1:
Na.  Dos di. Dw i am aros.

Person 2:
Yyh?! I beth wyt ti am aros yma i wrando ar ryw bysgotwr twp yn malu awyr?

Person 1:
Ond beth os nad ydy o’n malu awyr? Beth os ydy o’n dweud y gwir?  Beth os ydy’r Iesu yma’n fyw?

Person 2:
Iesu’n fyw?  Ar ôl popeth ddigwyddodd iddo ar y groes – a cyn hynny!

Person 1:
Ia, ia. Wn i.  Ond mae rhywbeth am y bobl yma! Edrych arnyn nhw! Beth bynnag sy ganddyn nhw – dw i am ei gael!

Person 2:
Wel, dw i am gael paned. Dw i off.  Hwyl!  Bydd yn ofalus – rhag ofn i’r Ysbryd yna dy ddychryn di (mynd yn agos at berson 1 a dweud “Bw” fel  ysbryd yn ceisio dychryn person.  EXIT)

Person 1:
(yn sefyll yno)

Llais:
 Aeth Pedr yn ei flaen i ddweud llawer iawn mwy wrthyn nhw. Roedd yn eu rhybuddio nhw ac apelio’n daer arnyn nhw, “Achubwch eich hunain o afael holl ddrygioni’r oes yma!”  Dyma’r rhai wnaeth gredu beth oedd Pedr yn ei ddweud yn cael eu bedyddio – tua tair mil ohonyn nhw y diwrnod hwnnw!

